
[E4r] Que me tiendrez le compromis

Que vous et moy avions promis,

Mais or congnoys je maintenant

Que faulcé avez faulcement

Vostre serment, dont avez tort.

Mais je considere au fort

Que de ce faire avez raison,

Car je croy qu’en autre maison

Plus belle dame avez conquise

Que moy, et aussi mieulx apprise.

Je suis seure que la Duchesse

Si est vostre dame et maistresse,

Bien je congnoys et apperçoy

Que vous l’aymez trop plus que moy.

Se Dieu ait de m’ame pitié!

Plus vous aymoye la moytié

Que moy, je vous jure mon ame.

Vous m’avez faict trop grant diffame

De m’avoir ainsi dessellee:

Mon amour vous avoys donnee

Comme celluy qui tant j’aymoye.

Boire ne manger ne pouoye

Se je n’estoye avecq vous.

Helas, mon cueur, mon amy doulx,

Et que vous ay je faict ne dit?

